
స్థూలదృష్టితో శత్రర్థక ప్రధానక్రియలు ఏకకాలంలో జరుగుతున్నట్టు
చెప్పినా ఇది నిజంకాదు. రెండు వ్యాపారాల నడుమ వ్యవధి లేనపుడు కూడా
శత్రర్థక క్రియ ప్రయోగించబడుతుంది. (106) లో ఈ రకమైన అర్థాన్ని చూడవచ్చు. 
అట్లాగే ఈ కింది వాక్యంలో కూడా,


	(107)	
సుబ్బారావు ఊరికి వెళ్తూ మా యింటికి వచ్చాడు.



	 



ఇక్కడ 'వెళ్లబోతూ' అని అర్థం.

నియతసమయ ప్రవర్తితాలయిన ప్రకృతిలో మార్పుల్ని పురస్కరించుకుని
చేసే కాలబోధలో క్త్వార్థకంలాగే శత్రర్థకం కూడా ప్రయుక్త మవుతుంది.


	(108)	
a. అతను పొద్దు పొడుస్తూనే పొలం పనుల కెళతాడు.

b. చీకటి పడుతూనే ఇంటికొస్తాడు.



	 




ఏవార్థ జోధక ప్రత్యయం లేకుండా ఈ వాక్యాలు ప్రయోగంలో లేవు. 

2.31 : చేదర్థకం : ధాతువుకు తే అనే ప్రత్యయాన్ని చేరిస్తే చేదర్థక
రూపం ఏర్పడుతుంది. కొన్ని మండలాల్లో ధాతువులో అసాధ్యమైన అచ్చులు ఈ
ప్రత్యయం ముందు హ్రస్వ ఇ కారాలుగా మారతై, మారని క్రియారూపాలు
కాకినాడ, విజయనగర ప్రాంతాలవైపు వినిపిస్తై. ప్రధానవాక్యంలో వ్యాపారం
ఉపవాక్యాల వ్యాపారాలమీద ఆధారపడ్డట్టుగా చేదర్థక వాక్యాలలో భావించబడు
తుంది. ఆధారదళంలో తే ప్రత్యయాంత క్రియారూపం ఉంటుంది. చేదర్థక
రూపానికి వ్యతిరేకరూపం అక పోతే అనే రూపాన్ని చేర్చటంవల్ల ఏర్పడుతుంది.
చేదర్థక క్రియ ఉన్నప్పుడు ప్రధానవాక్యంలో భవిష్యద్బోధక క్రియ ఉండటం
సాధారణ స్థితి.


	(109)	
a. వానలు కురిస్తే పంటలు పండుతై .

b. అడక్కపోతే అమ్మ అయినా పెట్టదు.

C. రాజు తలచుకుంటే దెబ్బలకు కొదువా?



	 



2.32 : ప్రధాన వాక్యంలో భూతకాలిక వ్యాపార సమాప్తిని సూచించే
సమాపక క్రియ ఉన్నప్పుడు చేదర్థక క్రియ రెండు వ్యాపారాలను క్రమానుగతిని
కాని, హేత్వర్థాన్ని కాని సూచిస్తుంది.

		 ఈ పేజీలో చివరి మార్పు 6 ఏప్రిల్ 2021న 11:28కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

